
Nota: 

 

1. Anggaran tempoh penggulungan: 45 minit 

 

2. Giliran menggulung Rabu, 29 Oktober 2025: 

 

Bil. Kementerian 
Tempoh 

Masa 
Anggaran Masa 

1 
JPM (Undang-Undang & 

Reformasi Institusi) 

30 min 
12.15 pg - 12.45 tgh 

2 JPM (Hal Ehwal Agama) 30 min 12.45 tgh -1.15 tgh 

REHAT 1.00 tgh - 2.30 ptg 

3 JPM (Wilayah Persekutuan) 30 min 2.30 ptg - 3.00 ptg 

4 JPM (MITRA) 15 min 3.00 ptg - 3.15 ptg 

5 KKDW 60 min 3.15 ptg - 4.15 ptg 

6 PETRA 60 min 4.15 ptg - 5.15 ptg 

7 KPKT 45 min 5.15 ptg - 6.00 ptg 

8 Kementerian Ekonomi 45 min 6.00 ptg – 6.45 ptg 

9 MOT 45 min 6.45 ptg – 7.30 ptg 

10 KKM 45 min 7.30 ptg – 8.15 mlm 

1. PENDAHULUAN 

 

Bismillahir Rahmanir Rahim.  

Assalamualaikum warahmatullahi wabarakatuh, salam sejahtera dan 

salam Malaysia MADANI.  

 

Tuan Yang di-Pertua,  

 

1. Terlebih dahulu saya ingin merakamkan ucapan penghargaan 

kepada kesemua 43 orang Ahli Yang Berhormat yang telah berbahas 

perkara-perkara dasar yang menyentuh secara khusus bidang dan 

tanggungjawab Kementerian Ekonomi. Justeru, penggulungan saya akan 

menumpukan kepada 3 perkara utama iaitu:  

 

1. Belanjawan 2026 dan Hala Tuju RMK13 

2. Keseimbangan Pembangunan; dan 

3. Kesejahteraan Rakyat. 

 

2. BELANJAWAN 2026 DAN HALA TUJU RMK13 

 

Tuan Yang di-Pertua,  

 

2. Belanjawan 2026 ini merupakan Belanjawan MADANI keempat di 

bawah kerangka Ekonomi MADANI dan yang pertama di bawah 

Rancangan Malaysia Ketiga Belas, 2026-2030 (RMK13). Ia 

menandakan permulaan fasa baharu dalam perjalanan Malaysia ke arah 

negara berpendapatan tinggi, terangkum dan mampan menjelang 2030. 

3. Dengan tema “Belanjawan MADANI Keempat: Belanjawan 

Rakyat”, Belanjawan ini digubal bagi memperkukuh asas ekonomi 

negara serta memastikan manfaat pembangunan dapat dinikmati secara 

menyeluruh oleh rakyat pada semua peringkat.  

 

4. Dalam mencapai matlamat ini, kerajaan memberi tumpuan kepada 

tiga teras utama Ekonomi MADANI, iaitu menaikkan siling bagi 

meningkatkan potensi dan daya saing ekonomi negara, menaikkan 

lantai bagi meningkatkan kesejahteraan rakyat dan memperkukuh 

tadbir urus bagi meningkatkan kecekapan penyampaian perkhidmatan 

awam.  

 

Prospek Pertumbuhan dan Cabaran Ekonomi Global  

 

Tuan Yang di-Pertua,  

 

5. YB Pandan dan YB Kubang Pasu telah menyentuh mengenai 

prospek pertumbuhan ekonomi negara dalam tempoh RMK13, terutama 

bagi tahun 2026. Prospek ekonomi dunia dalam tempoh RMK13 dijangka 

menyederhana berikutan pelbagai cabaran yang masih berterusan, 

seperti ketidaktentuan dasar perdagangan yang dimulakan oleh Amerika 

Syarikat serta ketegangan geopolitik antara Rusia dan Ukraine, Israel dan 

Palestin serta India dan Pakistan yang memberi kesan kepada ekonomi 

dunia. 

 

6. Pada Oktober 2025, Tabung Kewangan Antarabangsa (IMF) telah 

menyemak semula unjuran pertumbuhan ekonomi global kepada 

pertumbuhan yang masih sederhana, tetapi lebih baik. Pertumbuhan  

dunia meningkat sedikit kepada 3.2% bagi tahun 2025 (Julai 2025: 3.0%), 

manakala bagi tahun 2026, ia dikekalkan pada paras 3.1% (Julai 2025: 

3.1%). Pertumbuhan perdagangan dunia juga diunjurkan meningkat 

kepada 3.6% pada tahun 2025 (Julai 2025: 2.6%) dan 2.3% pada tahun 

2026 (Julai 2025: 1.9%). Manakala pertumbuhan KDNK bagi ASEAN-5 

diunjur kukuh sebanyak 4.1%. 

 

7. Prospek ekonomi dunia ini dijangka turut mempengaruhi 

pertumbuhan ekonomi Malaysia. KDNK Malaysia mencatat 4.4% bagi 

separuh pertama 2025 dan anggaran awalan bagi suku ketiga 2025 

diunjurkan berkembang sebanyak 5.2%. Berdasarkan pencapaian 

berkenaan, Kerajaan optimis unjuran pertumbuhan KDNK antara 4.0% 

hingga 4.8% bagi tahun 2025 dan 4.0% hingga 4.5% bagi tahun 2026, 

seperti yang diumumkan oleh YAB Perdana Menteri dalam dewan yang 

mulia ini akan dapat dicapai. 

 

8. Pertumbuhan ekonomi negara pada tahun 2026 akan dipacu oleh 

permintaan domestik yang kukuh, disokong oleh pasaran buruh yang 

stabil melalui penambahbaikan berterusan dalam mekanisme penetapan 

gaji, kadar inflasi yang sederhana serta pelaksanaan dasar proaktif oleh 

Kerajaan. Tumpuan akan turut diberikan untuk mempercepatkan aktiviti 

pembinaan melalui pelaksanaan projek infrastruktur serta merancakkan 

aktiviti pelancongan, terutama dengan penganjuran Tahun Melawat 

Malaysia 2026.  

9. Bagi tempoh RMK13, sasaran pertumbuhan KDNK adalah antara 

4.5% hingga 5.5%. Sasaran ini disandarkan kepada pelaksanaan strategi 

dan inisiatif RMK13 yang berpaksikan kerangka Ekonomi MADANI serta 

dasar dan strategi di bawah Pelan Induk Perindustrian Baharu 2030, 

Pelan Hala Tuju Peralihan Tenaga Negara dan Strategi Semikonduktor 

Nasional. Sasaran yang ditetapkan ini juga selari dengan prospek 

ekonomi Malaysia yang diunjur oleh IMF, iaitu sekitar 4.0% setahun yang 

telah turut mengambil kira trend mega dan cabaran ekonomi global.  

 

10. Kerajaan yakin sasaran ini dapat dicapai melalui pelaksanaan 

pelbagai usaha di bawah RMK13 untuk meningkatkan kerencaman 

ekonomi. Pembangunan sektor strategik akan ditumpukan kepada usaha 

melonjakkan industri yang mempunyai pertumbuhan dan nilai yang tinggi 

(HGHV) dan sektor strategik berimpak tinggi serta penerokaan ekonomi 

hijau, ekonomi biru dan ekonomi jingga. Pembangunan dan 

penerimagunaan teknologi kecerdasan buatan dan teknologi termaju lain 

akan dipercepat dan diperluas bagi mempelbagaikan sumber 

pertumbuhan baharu dan meningkatkan penciptaan produk ‘Made by 

Malaysia’ serta memantapkan ekosistem mesra pelabur bagi menarik 

lebih banyak pelaburan berkualiti. 

 

Lonjakan Menjadi Negara Berpendapatan tinggi 

 

11. Seterusnya bagi menjawab pertanyaan YB Bayan Baru mengenai 

perangkap pendapatan pertengahan (middle-income trap), langkah 

meningkatkan kerencaman ekonomi (economic complexity) yang 

diberi penekanan dalam RMK13 dijangka dapat menghasilkan lebih 

banyak produk dan perkhidmatan yang bernilai tinggi. Dalam hubungan 

ini, penekanan akan terus diberikan kepada industri HGHV dan sektor 

strategik berimpak tinggi dengan penumpuan kepada penerimagunaan 

teknologi termaju, seperti AI dalam reformasi semikonduktor, peralihan 

tenaga bersih, ekonomi digital dan inovasi. 

12. Pembangunan industri HGHV dan sektor strategik berimpak tinggi 

yang telah dimulakan sejak Kajian Separuh Penggal Rancangan Malaysia 

Kedua Belas (KSP RMKe-12) telah mula menunjukkan kejayaan. Dalam 

tempoh 2024 hingga separuh pertama tahun ini, Malaysia berjaya 

menarik minat pelabur dengan jumlah keseluruhan pelaburan diluluskan 

bernilai RM575  bilion dalam pelbagai sektor ekonomi. Pelaburan dalam 

industri bernilai tinggi, iaitu industri ICT dan E&E telah merekodkan  

kelulusan pelaburan sebanyak RM264.8 bilion dalam tempoh yang sama, 

iaitu 46% daripada jumlah pelaburan yang diluluskan. Sebanyak 48.4% 

atau RM278 bilion merupakan pelaburan asing. Jumlah ini melibatkan 

lebih 10,600 projek yang dijangka menjana lebih 297,000 peluang 

pekerjaan. Pelaburan berkualiti dalam industri M&E pula menyumbang 

41% kepada pembentukan modal tetap kasar dalam tempoh yang sama. 

Zon Ekonomi Khas Johor-Singapura (JS-SEZ) merupakan antara 

destinasi pilihan utama pelaburan. Bagi separuh pertama tahun 2025, 

sebanyak RM37.1 bilion telah diluluskan untuk pelaburan di JS-SEZ, 

terutamanya dalam sektor pembuatan dan ekonomi digital. 

 

13. Selain usaha untuk meningkatkan pelaburan langsung asing (FDI) 

dan pelaburan langsung domestik (DDI), pertumbuhan produktiviti akan 

turut ditingkatkan melalui pemantapan ekosistem untuk lebih menyeluruh, 

termasuk penambahbaikan dasar dan tadbir urus, penyelarasan 

pembiayaan serta pembangunan bakat. Produktiviti buruh disasarkan 

bertumbuh sebanyak 3.6% setahun dalam tempoh RMK13 bagi 

memperkukuh daya saing dan kecekapan ekonomi negara.  

14. Peningkatan pelaburan dan produktiviti ini akan disokong oleh 

aktiviti dan model pelaburan R&D&C&I yang ditambah baik. Usaha ini 

akan meningkatkan penyelidikan bernilai tinggi serta penciptaan dan 

pengkomersialan harta intelek (IP) melalui penyediaan kemudahan 

penyelidikan dan insentif bersasar. 

 

15. Untuk makluman Ahli Yang Berhormat, trend permohonan paten 

oleh warganegara Malaysia terus menunjukkan peningkatan positif, 

daripada 940 permohonan pada tahun 2023 dan meningkat lagi kepada 

993 permohonan pada tahun 2024. Perkembangan ini mencerminkan 

peningkatan kesedaran ke atas kepentingan harta intelek dalam 

pertumbuhan perniagaan. 

 

16. Usaha untuk memperkukuh ekosistem R&D&C&I terus digiatkan 

dengan matlamat meningkatkan Peratusan Perbelanjaan Kasar R&D 

(GERD) kepada KDNK kepada 2.5% menjelang tahun 2030. Peratusan 

ini telah meningkat daripada 0.95% pada tahun 2020 kepada 1.01% pada 

tahun 2022, menunjukkan kemajuan yang berterusan. Bagi tahun 2026, 

sebanyak RM323 juta telah diluluskan untuk tujuan R&D&C&I untuk 

pelaksanaan 54 projek baharu di bawah pelbagai kementerian. 

 

17. Pembangunan negara dalam tempoh RMK13 yang ditunjangi oleh 

peralihan kepada ekonomi berasaskan penciptaan nilai akan 

meningkatkan pertumbuhan ekonomi serta memastikan pencapaian 

status negara berpendapatan tinggi pada akhir tempoh pelaksanaan 

RMK13. Pada tahun 2030, PNK per kapita negara disasar meningkat 

kepada RM77,200, berbanding RM54,793 pada tahun 2024 dan dijangka 

melepasi nilai ambang negara berpendapatan tinggi. 



Teks Penggulungan Perbahasan Belanjawan 2026 Peringkat Dasar | Dewan Rakyat 

Kementerian Ekonomi 

 

 

 

Kemas kini pada 29/10/2025 12:00 tgh Kembali ke Kandungan 

8  

 

Peruntukan Pembangunan (DE) 

 

Tuan Yang di-Pertua,  

 

18. Seramai 15 Ahli Berhormat turut membangkitkan mengenai  

Peruntukan Pembangunan (DE) bagi tahun 2026. Peruntukan di dalam 

Anggaran Pembangunan Tahun 2026 berjumlah RM83 bilion memberi 

tumpuan kepada peningkatan peruntukan DE Asas memandangkan ini 

merupakan tahun pertama pelaksanaan RMK13. Dengan mengambil kira 

kepentingan kebajikan rakyat, setiap tahun peruntukan dan bilangan 

kelulusan projek baharu DE Asas sentiasa meningkat. Misalnya pada 

tahun 2024, perbelanjaan ini adalah sebanyak RM45.77 bilion. 

Peruntukan bagi DE Asas pada tahun 2025 meningkat kepada RM55.7 

bilion manakala pada tahun 2026 meningkat lagi kepada RM57.6 bilion, 

iaitu peningkatan sebanyak 3.4%. Dalam tempoh yang sama, bilangan 

kelulusan projek baharu juga meningkat, iaitu pada tahun 2026 adalah 

sebanyak 2,371 berbanding sebanyak 1,967 projek pada tahun 2025, 

2,003 projek pada tahun 2024 dan 1,809 projek pada tahun 2023. 

Manakala pada tahun 2022, sebanyak 1,136 projek telah diluluskan.  

 

19. Penyediaan peruntukan DE Asas ini adalah untuk melaksanakan 

projek-projek infrastruktur asas seperti pembinaan serta naik taraf jalan 

raya, sekolah, kemudahan kesihatan dan perumahan awam. 

Pelaksanaan projek tersebut akan memberi manfaat secara langsung 

kepada rakyat serta membantu memacu pertumbuhan ekonomi negara. 

 

20. Peruntukan DE Asas yang lebih tinggi ini membuktikan bahawa 

Kerajaan tidak mengorbankan projek untuk rakyat dalam membantu 

penjimatan fiskal Kerajaan. Berdasarkan Mesyuarat Pembangunan Khas 

Negeri yang telah diadakan, Kerajaan juga telah meluluskan sebanyak 

90% senarai projek keutamaan (wishlist) negeri bagi memastikan setiap 

negeri turut menikmati limpahan pembangunan serta menyokong agenda 

Ekonomi MADANI dan pembangunan inklusif. 

 

21. Belanjawan 2026 bertemakan “Belanjawan MADANI Keempat: 

Belanjawan Rakyat” terus memberi tumpuan kepada sektor strategik 

yang mampu menjana pertumbuhan jangka panjang. Ini  termasuk: 

 

i. sektor pembuatan dan teknologi tinggi berasaskan industri 

HGHV – melalui inisiatif automasi, pendigitalan industri dan 

integrasi teknologi hijau bagi menjana nilai ditambah yang 

lebih tinggi, pulangan eksport yang lebih besar dan pekerjaan 

berpendapatan tinggi; 

 

ii. pertanian moden dan agromakanan – dengan fokus kepada 

keselamatan makanan dan penggunaan teknologi pintar bagi 

meningkatkan produktiviti dan pendapatan petani; 

 

iii. pelancongan – dengan menggalakkan pelaburan swasta, 

menjenama semula destinasi berasaskan warisan dan alam 

semula jadi, serta memperkukuh infrastruktur pelancongan 

bagi merancakkan aktiviti ekonomi oleh PMKS dan 

meningkatkan pendapatan negara; dan 

 

iv. tenaga boleh baharu (RE) dan ekonomi hijau – selaras 

dengan National Energy Transition Roadmap (NETR) bagi 

menarik pelaburan baharu, mewujudkan pekerjaan berkualiti 

dan meningkatkan kemampanan sektor tenaga. 

 

22. Pembangunan sektor strategik ini akan dilaksanakan secara 

sinergi antara perbelanjaan awam yang terhad dan pelaburan swasta 

yang dipertingkatkan, agar momentum pertumbuhan ekonomi negara 

dapat dikekalkan tanpa menjejaskan disiplin fiskal.  

 

3. KESEIMBANGAN PEMBANGUNAN  

 

Tuan Yang di-Pertua, 

 

23. Seramai 21 orang Ahli Yang Berhormat telah menunjukkan 

keprihatinan berkaitan isu ketidakseimbangan dan jurang pembangunan 

antara wilayah, negeri dan desa. Untuk makluman Ahli Yang Berhormat, 

Belanjawan 2026 telah dirangka bukan sekadar sebagai dokumen fiskal 

tahunan, tetapi sebagai instrumen pelaksanaan kepada kerangka 

pembangunan jangka sederhana negara yang diterjemahkan melalui 

RMK13. Belanjawan 2026 menggabungkan pendekatan top-down dan 

bottom-up dengan tumpuan kepada pengurangan jurang pembangunan 

wilayah serta pemerkasaan ekonomi desa dan komuniti setempat.  

 

24. Sebahagian projek top down dalam Belanjawan 2026 dirancang 

bertujuan menangani isu ketidakseimbangan wilayah, termasuk 

pembangunan infrastruktur jalan seperti sambungan projek Lebuh Raya 

Pan Borneo di Sarawak dan Fasa 1B di Sabah. Fokus juga diberikan 

kepada pembangunan koridor dan hab pengeluaran bagi 

mengoptimumkan potensi ekonomi setempat seperti pembangunan 

Kedah Rubber City, Taman Perindustrian Tok Bali dan Taman 

Perindustrian Kota Kinabalu. Dalam aspek daya tahan iklim dan 

kesejahteraan rakyat, sebanyak RM1.13 bilion telah diperuntukkan pada 

tahun 2026 melibatkan 98 projek untuk pelaksanaan Rancangan Tebatan 

Banjir (RTB) di seluruh negara yang meliputi RTB Baling Fasa 2, RTB 

Kota Bharu dan RTB Sibu Fasa 3. Selain itu, 102 projek berkaitan 

penyediaan bekalan air yang mampan turut diberi keutamaan. Sebagai 

contoh, Projek Bersepadu Meningkatkan Keselamatan Empangan 

Labong, Johor dan Menaiktaraf Empangan Timah Tasoh Fasa 3.  

 

25. Belanjawan 2026 juga mengangkat pendekatan bottom-up bagi 

memberi ruang kepada suara akar umbi untuk membentuk pelaksanaan 

projek bagi memenuhi keperluan komuniti setempat. Kerajaan telah 

memperhebat inisiatif Ikhtiar MADANI Untuk Rakyat dengan peruntukan 

sebanyak RM1 bilion bagi tahun 2026 untuk melaksanakan program-

program termasuk Kampung Angkat MADANI (KAM) dengan sasaran 500 

kampung serta Sekolah Angkat MADANI (SAM) dengan sasaran 1,500 

sekolah terlibat di seluruh negara. Pendekatan ini dapat memastikan isu-

isu yang dilihat kecil tetapi memberi makna yang besar kepada rakyat 

dapat ditangani secara tuntas. 

Agihan Peruntukan Pembangunan Negeri 

 

Tuan Yang di-Pertua, 

 

26. Kementerian Ekonomi akan terus memastikan pelaksanaan projek 

pembangunan di setiap negeri adalah berasaskan keutamaan dan 

keperluan rakyat agar pembangunan yang lebih inklusif, seimbang dan 

mampan dapat dicapai, terutama enam negeri kurang membangun. 

Dalam hubungan ini, Kerajaan telah memperuntukkan sebanyak RM20 

bilion DE Asas pada tahun 2026 kepada enam negeri tersebut, 

peningkatan sebanyak 5% berbanding RM19 bilion pada tahun 2025. 

Peruntukan ini menumpukan kepada pembangunan infrastruktur asas 

seperti pembinaan jalan perhubungan, bekalan air bersih dan selamat, 

bekalan elektrik, serta capaian internet yang lebih meluas terutama ke 

kawasan pedalaman. Bagi tujuan ini, pada tahun 2026, contohnya, 

Kerajaan telah meluluskan sebanyak 242 projek bekalan air luar bandar 

dan 32 projek bekalan elektrik luar bandar di seluruh negara. 

 

Pembangunan Kawasan Sempadan 

 

Tuan Yang di-Pertua, 

 

27. Kerajaan terus memperkukuh pembangunan kawasan sempadan 

agar rakyat di kawasan ini menikmati kemajuan melalui infrastruktur yang 

lebih baik, peluang ekonomi dan taraf hidup yang meningkat. Dalam 

hubungan ini, platform kerjasama subserantau seperti Indonesia-

Malaysia-Thailand Growth Triangle (IMT-GT) dan Brunei-Indonesia-

Malaysia-Phillippines East ASEAN Growth Area (BIMP-EAGA) akan terus 

dimanfaatkan untuk meneroka potensi ekonomi rentas sempadan dan 

merancakkan aktiviti ekonomi setempat. Pendekatan menyeluruh ini 

mencerminkan usaha berterusan Kerajaan dalam memperkukuh jaringan 

infrastruktur dan merangsang pertumbuhan ekonomi di kawasan 

sempadan negara. Selain itu, Kerajaan terus memberi tumpuan kepada 

langkah  untuk meningkatkan ketersambungan, akses yang lebih baik 

kepada perkhidmatan dan kemudahan asas serta memastikan 

keterjaminan keselamatan di sempadan. 

 

28. Melalui Belanjawan 2026, bagi merancakkan pembangunan 

kawasan sempadan, beberapa projek utama telah diluluskan: 

 

i. Sabah & Sarawak: Pembinaan jalan dari Pekan Pagalungan 

ke Pekan Sempadan Bantul, Daerah Pensiangan, Sabah dan 

naik taraf Kompleks ICQS Tebedu, Sarawak;  

 

ii. Pantai Timur: Pembinaan Jambatan Baharu Rantau Panjang-

Golok, Thailand dan Pembangunan Geting Intergrated 

Tourism Zone di Pantai Geting, Tumpat, Kelantan.; 

 

iii. Utara Semenanjung: Jalan dari ICQS Bukit Kayu Hitam ke 

CIQ Sadao dan Membina Baharu Pos Kawalan dan Blok 

Bangunan Pejabat di Kompleks ICQS Wang Kelian serta  

Kajian Potensi Aktiviti Ekonomi Sempadan Royal Belum, 

Perak; 

iv. Zon Ekonomi Khas Johor-Singapura (JS-SEZ): projek 

infrastruktur bagi menyokong pelaburan dalam sektor 

perkhidmatan, pembuatan dan teknologi. 

 

 

4. KESEJAHTERAAN RAKYAT  

 

Tuan Yang di-Pertua, 

 

29. Beberapa Ahli Yang Berhormat telah menyentuh perkara penting 

yang berkaitan dengan kesejahteraan rakyat yang merangkumi 

kemiskinan, pembangunan terangkum dan agenda pemerkasaan 

Bumiputera. 

 

30.  YAB Perdana Menteri semasa Belanjawan 2026, telah 

mengumumkan langkah-langkah bagi membasmi kemiskinan dan 

menangani kos sara hidup. Antaranya termasuk pemberian sumbangan 

Tunai Rahmah dan Sumbangan Asas Rahmah dengan peruntukan 

hampir RM15 bilion, pelaksanaan inisiatif Payung Rahmah dengan 

peruntukan RM600 juta, program bantuan kebajikan di bawah Jabatan 

Kebajikan Masyarakat dengan peruntukan sebanyak RM3.1 bilion dan 

program kawalan harga barang di pusat-pusat jualan dengan peruntukan 

RM700 juta.  

 

31. Di samping itu, pelbagai usaha akan diteruskan oleh Kerajaan untuk 

meningkatkan mobiliti sosial dan tahap sosioekonomi golongan sasar, 

khususnya Bumiputera, Orang Asli, Anak Negeri Sabah, Bumiputera 

Sarawak serta isi rumah berpendapatan rendah dalam kalangan 

masyarakat Cina dan India. 

32. Di bawah Belanjawan 2026, antara usaha untuk meningkatkan 

mobiliti sosial dan tahap ekonomi kumpulan sasar antaranya termasuk 

program pembangunan sosioekonomi masyarakat Orang Asli, 

penambahbaikan prasarana asas di Kampung Baru Cina dan 

perkampungan India, program pembiayaan sektor perniagaan mikro/kecil 

komuniti dan penjaja komuniti Cina, program memperkasa sosioekonomi 

dan keusahawanan komuniti kaum India melalui MITRA dan SPUMI serta 

program Khas Anak Negeri Sabah dan Bumiputera Sarawak. 

 

33. Pelaksanaan program-program ini bertujuan untuk menjana 

pendapatan tambahan secara mampan, membangunkan kapasiti dan 

keusahawanan serta meningkatkan kesejahteraan rakyat. Pelaksanaan 

program pembasmian kemiskinan secara holistik akan menggunakan 

pendekatan keseluruhan negara melibatkan penyertaan GLIC, GLC dan 

NGO. 

 

Pengukuran Kemiskinan  

 

34. Secara umumnya, Malaysia mengukur kemiskinan menggunakan 

tiga kaedah iaitu kemiskinan mutlak, kemiskinan relatif dan kemiskinan 

pelbagai dimensi. Melalui pengukuran kemiskinan mutlak, nilai 

Pendapatan Garis Kemiskinan (PGK) peringkat nasional bagi tahun 

2024 adalah RM2,705 berdasarkan HIES 2024. Insiden kemiskinan 

mutlak peringkat nasional pada 2024 menurun kepada 5.1% daripada 

6.2% pada 2022. Manakala, nilai PGK makanan bagi pengukuran miskin 

tegar adalah RM1,236 dengan insiden kemiskinan tegar menghampiri 

sifar, 0.09% iaitu melibatkan sekitar 7 ribu isi rumah, berbanding 0.2% 

pada tahun 2022, melibatkan 18,445 isi rumah. Kesemua negeri 

mencatatkan peratusan kemiskinan tegar menghampiri sifar, kecuali 

negeri Sabah (0.73%), Kelantan (0.11%) dan Sarawak (0.11%). Tumpuan 

khusus akan diberikan untuk membasmi miskin tegar di tiga negeri 

tersebut.  

 

35. Dalam menangani kemiskinan dan kesejahteraan rakyat, fokus 

tidak hanya tertumpu kepada dimensi pendapatan semata-mata, tetapi 

turut merangkumi pelbagai dimensi lain seperti pendidikan, kesihatan dan 

taraf hidup. Indeks Kemiskinan Pelbagai Dimensi (MPI) dibangunkan 

sebagai pelengkap kepada PGK. MPI di peringkat nasional bagi tahun 

2024 adalah 0.005 berbanding 0.0079 pada tahun 2022. Kementerian 

Ekonomi sedang menjalankan kajian untuk menambah baik dimensi 

dan indikator sedia ada supaya lebih mencerminkan tahap 

pembangunan negara. Dimensi-dimensi di bawah MPI akan dijadikan 

sebagai rujukan oleh kementerian dalam mengenal pasti program-

program intervensi yang bertepatan bagi menangani isu kemiskinan dan 

kesenjangan secara menyeluruh.  

 

Agenda Pemerkasaan Bumiputera 

 

Tuan Yang di-Pertua, 

 

36. Selari dengan Perkara 153 Perlembagaan Persekutuan, saya ingin 

menegaskan bahawa agenda pemerkasaan Bumiputera tidak pernah 

diketepikan oleh Kerajaan. Dalam hubungan ini, pelaksanaan Pelan 

Transformasi Ekonomi Bumiputera 2035 (PuTERA35) bertemakan 

penyertaan, pemilikan dan penguasaan Bumiputera yang lebih bermakna 

sedang diterjemahkan oleh semua kementerian dan agensi.  

 

37. Bagi menyasarkan lebih ramai penyertaan Bumiputera serta 

meningkatkan pemilikan dan penguasaan Bumiputera, pelbagai program 

sedang dilaksanakan oleh agensi mandat Bumiputera terutamanya 

TERAJU, Yayasan Peneraju, EKUINAS, MARA, Venture TECH dan 

Perbadanan Usahawanan Nasional Berhad (PUNB). Ini meliputi program 

latihan serta penyediaan akses pembiayaan dan perniagaan berkaitan 

Bumiputera telah diumumkan di bawah Belanjawan 2026, antaranya: 

 

i. peluang pendidikan Bumiputera dengan peruntukan 

keseluruhan MARA, Yayasan Peneraju dan UiTM; 

 

ii.  VentureTECH meningkatkan pemilikan ekuiti Bumiputera 

dalam sektor teknologi tinggi; dan 

 

iii. Program Penskalaan Usahawan Bumiputera MARA bagi 

menyokong pertumbuhan syarikat mula niaga dalam sektor 

strategik bernilai tinggi.  

 

38. Pelaksanaan Agenda Bumiputera sehingga kini telah menunjukkan 

pencapaian yang baik. Pendapatan purata bulanan isi rumah Bumiputera 

telah meningkat daripada RM7,599 pada tahun 2022 kepada RM8,220 

pada tahun 2024. Kadar kemiskinan dalam kalangan Bumiputera juga 

berkurangan daripada 7.9% pada tahun 2022 kepada 6.6% pada tahun 

2024. 

26. Sumbangan PKS Bumiputera kepada KDNK dipacu terutamanya 

oleh inisiatif Gear-uP Bumiputera berdasarkan konsep perlumbaan relay. 

Selain itu, Kerajaan telah menambah Tanah Rizab Melayu seluas 50 ekar 

di Bandar Malaysia dan PETRONAS selaku pemilik tanah sedang 

merangka pelan pembangunan yang akan dimulakan menjelang akhir 

2026. 

 

27. Pelaksanaan 132 Ikhtiar PuTERA35 dipantau sepenuhnya oleh 

Majlis Ekonomi Bumiputera yang membolehkan penilaian dilaksanakan 

dengan lebih menyeluruh serta memastikan langkah intervensi dapat 

diambil dengan segera. 

 

Agenda Negara Menua 

 

Tuan Yang di-Pertua, 

 

26. Malaysia telah menjadi negara menua (ageing nation) pada tahun 

2021 dan diunjurkan menjadi negara tua (aged nation) menjelang tahun 

2048 berdasarkan statistik terkini Jabatan Perangkaan Malaysia (DOSM). 

Rangka Tindakan Penuaan Kebangsaan (NAB) telah dibangunkan bagi 

mempersiapkan Malaysia menuju negara tua. Di bawah NAB, Kerajaan 

telah menetapkan strategi untuk mewujudkan ekosistem penjagaan 

jangka panjang (LTC) yang mampan; mempersiap pasaran buruh, 

kemahiran dan pendidikan; menyesuaikan keutamaan fiskal dan 

menambah baik perlindungan sosial serta meningkatkan kesejahteraan 

warga berusia.  

27. Bagi tahun 2026, Kerajaan menyediakan peruntukan berjumlah 

lebih RM1.3 bilion bagi agenda penuaan negara, termasuk untuk 

membangunkan ekonomi usia emas (silver economy) dan ekonomi 

penjagaan (care economy) sebagai sumber pertumbuhan ekonomi 

baharu. Belanjawan 2026 juga telah memperluas insentif potongan cukai 

dua kali bagi syarikat yang menaja latihan kepada pekerja jagaan (care 

worker) serta lanjutan tempoh potongan cukai tambahan kepada majikan 

yang menggaji warga emas. 

5. PENUTUP 

 

Tuan Yang di-Pertua,  

 

39. Belanjawan 2026 merupakan langkah transformasi nasional 

yang selaras dengan hala tuju Rancangan Malaysia Ke-13 (RMK13). 

Ia merupakan manifestasi komitmen Kerajaan untuk membina masa 

depan Malaysia yang lebih sejahtera, terangkum dan mampan. 

 

40. Belanjawan ini digubal berteraskan nilai-nilai MADANI, dengan 

matlamat memperkukuh asas ekonomi negara, memperluas peluang 

kepada semua lapisan rakyat serta memastikan hasil pembangunan 

dinikmati secara saksama. Pemeliharaan kesihatan bumi juga menjadi 

matlamat agar kemajuan negara dapat dicapai tanpa mengorbankan 

kesejahteraan rakyat dan masa depan generasi akan datang. 

 

41. Menyedari cabaran global dan domestik yang semakin kompleks 

dan dinamik, Kerajaan komited untuk mengambil tindakan yang 

berkesan, berpandukan perancangan strategik serta disokong oleh 

pelaksanaan yang cekap dan berintegriti. Dalam hubungan ini, 

keupayaan negara untuk menyesuaikan diri dan bertindak proaktif 

amatlah penting. 

 

42. Belanjawan MADANI ini dirangka bagi  menzahirkan tekad Kerajaan 

dalam memastikan setiap dasar dan peruntukan membawa manfaat 

menyeluruh kepada seluruh rakyat Malaysia tanpa meminggirkan sesiapa 

daripada arus pembangunan negara. 

Tuan Yang di-Pertua, 

 

43. Setakat ini sahaja penjelasan saya terhadap isu utama yang 

dibangkitkan sepanjang tempoh perbahasan. Sekali lagi, saya ingin 

merakamkan ucapan terima kasih kepada semua Ahli Yang Berhormat 

yang telah mengambil bahagian dalam perbahasan Belanjawan 2026 ini.  

 

44. Dengan komitmen semua pihak; Ahli Yang Berhormat, 

kementerian, agensi, dan masyarakat, Belanjawan ini akan menjadi asas 

penting bagi memastikan pertumbuhan ekonomi yang inklusif, 

kesejahteraan rakyat, dan pembangunan negara yang mampan, 

sekaligus meletakkan Malaysia di landasan yang lebih kukuh untuk 

mencapai visi RMK13 menjelang 2030. 

 

Sekian, terima kasih. Assalamualaikum Warahmatullahi Wabarokatuh.  

 

Menteri Ekonomi 

29 Oktober 2025 

